
1 ENIRAJ RITOJ


ENIRA ANTIFONO (Ps. 24, 16-18)








   (starante)

A. Turnu Vian pardoneman rigardon al mi, Sinjoro, ĉar malriĉa mi estas kaj sola. Vi vidas, ke subpremata mi estas kaj zorgoplena: pardonu ĉiujn miajn pekojn.

C. En la nomo de la Patro kaj de la Filo, kaj de la Sankta Spirito.
A. Amen.

C. La Sinjoro estu kun vi.
A. Kaj kun via spirito.


KONFESO DE PEKOJ

C. Gefratoj, Jesuo venis ĉi-monden por anonci la Evangelion de savo. Ni pre​tigu nin akcepti la Filon de Dio kun kredo vigla kaj kun humila pento pri niaj pekoj.

(mallonga silento)

C. Kompatu nin, Sinjoro.
A. Kontraŭ Vin ni pekis.

C. Vidigu al ni, Sinjoro, vian pardonemon.
A. Kaj donu al ni Vian savon.

C.  Kompatu nin la ĉiopova Dio kaj pardoninte niajn pekojn, Li gvidu nin al la eterna vivo.
A. Amen.


GLORO AL DIO

C. GLORO AL DIO EN LA ALTOJ

C.A. Kaj sur la tero paco al la homoj de Lia bonvolo. Ni laŭdas Vin, ni benas Vin, ni adoras Vin, ni gloras Vin, ni dankas al Vi pro Via granda gloro, Sinjoro Dio, ĉiela  Reĝo, Dio Patro Ĉiopova. Sinjoro, Filo unu​naskita, Jesuo Kristo. Sinjoro Dio, Ŝafido de Dio, Filo de l' Patro; Kiu forigas la pekojn de l' mondo, kompatu nin, Kiu forigas la pekojn de l' mondo, akceptu nian petegon, Kiu sidas dekstre de la Patro, kompatu nin. Ĉar Vi sola estas sankta, Vi sola Sinjoro, Vi sola Plejaltulo, Jesuo Kristo, kun la Sankta Spirito: en la gloro de Dio Patro. Amen. 


JE LA KOMENCO DE LA LITURGIA ASEMBLEO

C. Ni preĝu.














(silenta momento)

Ĝis Vi leviĝu, ho eterna Dio, la voĉo de Via Eklezio; per Via graco ĝin purigu de ĉia makulo, ĝian koron malfermu al Via amo kaj al ĝi donu firman certecon de Via protektado. Per Jesuo Kristo, Via Filo, nia Sinjoro kaj nia Dio, Kiu vivas kaj regas kun Vi, en unueco kun la Sankta Spirito, dum ĉiuj jarcentoj da jarcentoj.

A. Amen.


2 LITURGIO DE LA PAROLO 

UNUA LEGAĴO 















(sidante)

L. Benu min, ho Patro.
C. La profeta legaĵo lumigu nin kaj utilu al ni por nia savo.
L. Amen.

"Ili legis el la libro de la Leĝo."

L. El la libro de Profeto Neĥemja (8, 2-4a. 5-6. 8-10).

En tiuj tagoj la pastro Ezra portis la libron de la Leĝo en la asembleon de viroj kaj virinoj, de ĉiuj, kiuj povis kompreni. Kaj li legis el ĝi en la placo, kiu estas antaŭ la Pordego de la Akvo, de tagiĝo ĝis tagmezo, antaŭ la viroj kaj la vir​inoj kaj komprenpovantoj; kaj la oreloj de la tuta popolo estis atentaj al la legado de la Leĝo. La skribisto kaj Ezra staris sur ligna ambono, por tio konstruita. Ezra malfer​mis la libron antaŭ la okuloj de la tuta popolo, ĉar li staris pli alte ol la tuta po​polo; kaj kiam li ĝin malfermis, la tuta popolo stariĝis. Ezra laŭdis la Sinjoron, la grandan Dion; kaj la tuta popolo respondis: "Amen, amen", levante la ma​nojn; poste ĉiuj kliniĝis kaj adoris la Sinjoron vizaĝaltere. La levidoj legis el la Libro, el la Leĝo de Dio, klare, kun komentarioj, por ke oni komprenu la lega​t​aĵon. Neĥemja, kiu estis la regionestro, Ezra, pastro kaj leĝdoktoro, kaj la levidoj, kiuj instruadis la popolon, diris al la tuta aŭskultantaro: "Ĉi tiu tago estas dediĉita al la Sinjoro, via Dio; ne malĝoju kaj ne ploru! "Fakte la tuta popolo ploradis aŭ​s​kultante la vortojn de Dio. Sed Neĥemja aldonis: "Iru, manĝu grasaĵon, trinku dolĉaĵon, kaj sendu porciojn al tiuj, kiuj nenion pretigis por si, ĉar ĉi tiu tago es​tas dediĉita al nia Sinjoro. Ne malĝoju, ĉar la ĝojo pro la Sinjoro estas via forto." 

- Jen la parolo de Dio.
A. Al Dio estu danko!


RESPONSORIA PSALMO  (El Psalmo 18 (19))

L. Viaj vortoj, Sinjoro, estas spirito kaj vivo.
A. Viaj vortoj, Sinjoro, estas spirito kaj vivo.

L. La instruo de la Sinjoro estas senmakula; ĝi ĝojigas la homon; la vorto de la Sinjoro estas la vero; ĝi saĝigas la homon.
A. Viaj vortoj, Sinjoro, estas spirito kaj vivo.

L. La leĝo de la Sinjoro estas justa kaj ĝojigas la koron; la ordonoj de la Sinjoro estas klaraj; ili prilumas la okulojn.
A. Viaj vortoj, Sinjoro, estas spirito kaj vivo.

L. Respekto al la Sinjoro purigas; ĝi donas eternan vivon. La juĝoj de la Sinjoro estas laŭ vero kaj justaj.
A. Viaj vortoj, Sinjoro, estas spirito kaj vivo.

L. Akceptu favore, Sinjoro, la vortojn de mia buŝo kaj la sentojn de mia koro; Vi, kiu estas mia remparo kaj mia liberiganto.
A. Viaj vortoj, Sinjoro, estas spirito kaj vivo.


DUA LEGAĴO

L. Benu min, ho Patro.
C. La apostola legaĵo lumigu nin kaj utilu al ni por nia savo.
L. Amen.

"Vi estas la korpo de Kristo kaj ĝiaj membroj."

L. El la unua letero de Sankta Paŭlo Apostolo al la Korintanoj" 
    (1, 12-31)
(Oni povas mallongigi la tekston, legante nur la partojn enkrampigitajn per  [○]....[●])

[○]  Gefratoj, Kristo estas kvazaŭ unika korpo, kiu havas multajn membrojn. Kiel ili ĉiuj, kvankam multaj, estas unika korpo, tiel ankaŭ estas Kristo.Ĉar kiel en la unika Spirito ni ĉiuj, ĉu Judoj aŭ paganoj, ĉu sklavoj aŭ liberaj, baptiĝis por fariĝi unika korpo, tiel ĉiu el ni estas abunde plenigata per la unika Spirito. La korpo ja konsistas ne el unu membro, sed el multaj
[●]

Se la piedo dirus: pro tio, ke mi ne estas mano, mi ne apartenas al la korpo- el tio ne sekvus, ke ĝi ne apartenas al la korpo. Kaj se la orelo dirus: pro tio, ke mi ne estas okulo, mi ne apartenas al la korpo- el tio ne sekvus, ke ĝi ne apar​tenas al la korpo. Se la tuta korpo estus okulo, kie estus la aŭdado? Se la tuta korpo estus aŭdado, kie estus la flarado? Dio fakte disponis la membrojn en la korpo, kiel plaĉis al Li. Kaj se ĉio estus unu membro, kie estus la korpo? Ekzistas ja multaj membroj, sed unu korpo. Kaj la okulo ne povas diri al la mano: mi ne bezonas vin; nek same la kapo al la piedoj: mi ne bezonas vin. Eĉ, ĝuste la ŝajne pli malfortaj membroj de la korpo estas pli necesaj; kaj al tiuj partoj de la korpo, kiujn ni opinias malpli honorindaj, ni donas pli grandan zorgon. La aliaj, kiujn oni prijuĝas pli noblaj, ne bezonas tion. Dio kunakordiĝis la korpon, do-nante pli abundan honoron al la partoj, kiuj malhavas tion, por ke ne estu disiĝo en la korpo. La membroj mem prizorgas egale unu la alian. Se unu membro suferas, ĉiuj membroj kune suferas; kaj se unu membro ricevas honoron, ĉiuj membroj kunĝojas.

[○] Do, vi estas korpo kaj membroj de Kristo, ĉiu laŭ sia aparta tasko. [●]

Dio enoficigis kelkajn en la Eklezio unue kiel apostolojn; due, kiel profetojn; trie, kiel instruantojn. Venas poste la miraklofarantoj, la resanigantoj aŭ la bezonul-subtenantoj, la organizantoj, kaj tiuj, kiuj ricevis karismojn pri nekonataj lingvoj. Ne ĉiuj estas apostoloj aŭ profetoj, aŭ instruantoj; ne ĉiuj estas miraklofarantoj aŭ havas sanigan povon: ne ĉiuj parolas diversajn lingvojn, aŭ ilin interpretas! Sed klopodu ricevi la plej bonajn donacojn!

- Jen la parolo de Dio.
A. Al Dio estu danko!


AKLAMA KANTO
(Lk. 4,18)












(starante)

A. Haleluja, haleluja. 
La Sinjoro min sendis por anonci la evangelion al la malriĉuloj, kaj proklami liberecon al kaptitoj. 
Haleluja.

EVANGELIO

C. La Sinjoro estu kun vi.
A. Kaj kun via spirito.

C. El la evangelio laŭ Luko

(1, 1-4; 4, 14-21)
A. Gloro estu al Vi, Sinjoro.

"Hodiaŭ ĉi tiu profetaĵo plenumiĝas antaŭ viaj okuloj."

C. Multaj jam entreprenis aranĝi historion pri la faktoj,  kiuj estas konstatitaj inter ni, kiel ilin transdonis al ni tiuj, kiuj en la komenco vidis mem  kaj estis administrantoj de la vorto. Pro tio ankaŭ mi, esplorinte ĉion atente ekde la komenco,  decidis skribi en ordo al vi, eminenta Teofilo, por ke vi povu havi certecon pri la aferoj, pri kiuj vi estis instruita. En tiu tempo revenis Jesuo en Galileon,  kaj la potenco de la Sankta Spirito estis kun Li. Tra la tuta ĉirkaŭaĵo oni parolis pri Li. Li instruadis en la judaj sinagogoj, kaj ĉiuj admiris Lin. Poste Li iris al Nazaret, kie Li estis edukita. Estis sabata tago. Jesuo, laŭ sia kutimo, eniris en la sinagogon, kaj stariĝis por legi. Estis donita al Li la libro de la pro​feto Jesaja. Malferminte la libron, Li trovis la lokon, kie estis skribite: "La Spirito de la Sinjoro venis sur min; Li min elektis por aŭdigi la mesaĝon de savo al malriĉuloj. Li sendis min por anonci liberecon al kaptitoj  kaj vidpovon al blind​uloj; por meti la subpremitojn en liberecon, por proklami la favorjaron de la Sinjoro." Kaj kunvolvinte la libron, Jesuo redonis tion al subulo, kaj sidiĝis. La okuloj de ĉiuj en la sinagogo atente rigardis Lin. Kaj Li ekparolis al ili: "Hodiaŭ plenum​iĝis ĉi vortoj de la Skribo, kiujn vi aŭdis."

- Jen la parolo de la Sinjoro.
A. Al Kristo estu laŭdo!

POST LA EVANGELIO

(El. 34, 9)

A. Sinjoro, iru inter ni, pardonu niajn kulpojn 
kaj faru, ke ni estu Via popolo.

(Sidante, oni aŭskultas la homilion)

C. Laŭdata estu Jesuo Kristo.
A. Ĉiam li estu laŭdata.


UNIVERSALA PREĜO

C. Gefratoj, Kristo, malkasiĝo de la amo de la Patro, estas Savanto al ĉiuj homoj. Ni elaŭskultu Lian vokon al konvertiĝo kaj ni preĝu, cele, ke sanktigata estu nia vivo.

L. Ni preĝu kune kaj diru: "Donu al ni, Sinjoro, koron novan."
A. Donu al ni, Sinjoro, koron novan.

L. Por la Eklezio, cele ke, gvidata de la Sankta Spirito, ĝi kapablu rekoni en la vivo ĉiutaga la signojn de la ĉeesto de Dio: ni preĝu.
A. Donu al ni, Sinjoro, koron novan.

L. Por ke dum ĉi tiu semajno por la unuigo de la kristanoj, la Sinjoro benu ĉiujn ekumenajn interrilatojn kaj fratajn dialogojn: ni preĝu.
A. Donu al ni, Sinjoro, koron novan.

L. Por ke la Sinjoro gvidu ĉiujn kristanojn al la unueco de la kredo en lia sankta Eklezio: ni preĝu.
A. Donu al ni, Sinjoro, koron novan.

L. Por la malriĉuloj, por la subprematoj, por la persekutatoj, cele, ke ili akceptu la vorton de Kristo, kiu estas vorto de plena kaj vera liberigo: ni preĝu.
A. Donu al ni, Sinjoro, koron novan.

 (aliaj intencoj)

KONKLUDE DE LA LITURGIO DE LA VORTO

C. Ho Dio Ĉiopova, kun pardonemo rigardu al nia malforteco kaj kontraŭ ĉia danĝero etendu super ni Vian manon aman kaj fortan. Per Kristo nia Sinjoro.
A. Amen.

3 EŬKARISTIA LITURGIO

RITO DE LA PACO

C. Laŭ la instigo de la Sinjoro, antaŭ prezenti sur la altaro niajn donacojn, ni interŝanĝu pacosignon.

DONACOFERO 















(sidante)

C. Ho Patro ege pardonema, akceptu ĉi panon por ke ĝi fariĝu korpo de Kristo, Via Filo.
A. Amen.

C. Ho Patro ege pardonema, akceptu ĉi vinon por ke ĝi fariĝu sango de Kristo, Via Filo.
A. Amen.

KREDO-KONFESO













   (starante)

C. Gefratoj, kunvenigitaj de la Spirito de Kristo mem, ni konfesu kun koro sincera la simbolon de nia kredo. 

C. MI KREDAS JE UNU DIO,

C.A. la Patro ĉiopova, Kreinto de la ĉielo kaj de la tero, de ĉiuj aĵoj videblaj kaj nevideblaj. Kaj je unu Sinjoro Jesuo Kristo, ununaskita Filo de Dio, kaj el la Patro generita antaŭ ĉiuj jarcentoj. Dio el Dio, Lumo el Lumo, Dio vera el Dio vera, generita, ne kreita, samsubstan​ca kun la Patro: per Kiu ĉio estas farita. Kiu por ni homoj kaj por nia savo descendis de la ĉieloj. Kaj per la Sankta Spirito Li en​karniĝis el Maria, la Virgulino, kaj fariĝis homo. Krucumita por ni sub Poncio Pilato, Li mortis kaj estis entombigita. La trian tagon Li resurektis laŭ la Skriboj, ascendis al la ĉielo kaj sidas dekstre de la Patro. Kaj Li revenos kun gloro, juĝi la vivantojn kaj la mortintojn, kaj Lia re​gno estos senfina. Mi kredas je la Sankta Spirito, Sinjoro kaj Vivig​anto, kiu devenas de la Patro kaj de la Filo. Kiu kun la Patro kaj la Filo same estas adorata kaj glorata; Kiu parolis per la profetoj. Kaj je unu Eklezio: sankta, katolika kaj apostola. Mi konfesas unu bapton por la pardono de la pekoj. Kaj mi atendas la revivigon de la mort​intoj, kaj la vivon en la estonta mondo. Amen.

ORACIO PRI LA DONACOJ

C. Ĉi tiu ofero nin purigu, ho Patro, de niaj kulpoj, kaj la ofero, kiun ni estas celebrontaj, levu al Vi kaj sanktigu la korojn de Viaj obeemaj filoj. Per kristo nia Sinjoro.

A. Amen.


PREFACO 

C.  La Sinjoro estu kun vi.
A. Kaj kun via spirito.

C.  Leviĝu viaj koroj!
A. Ni havas ilin ĉe la Sinjoro.

C.  Ni danku al la Sinjoro, nia Dio.
 A. Estas inde kaj juste.

Vere estas inde kaj juste, nia devo kaj fonto de savo, Vin ĉiam danki, ĉi tie kaj ĉie,  Sinjoro, Patro Sankta, Dio ĉiopova kaj eterna. Juste estas en ĉiu epoko Vin beni, ĉar de Vi venas ĉiu vivospiro, Vi donas al ni la kapablon agi, de Vi dependas nia tuta ekzistado. Neniam iu momento trapasas sen la donacoj de Via amo, sed en ĉi tiuj tagoj, revivante la venon inter nin de la Sinjoro Jesuo kaj de ĉiuj mirindaĵoj de la elaĉeto, pli klara kaj viva iĝas la prikonscio de la ĝojoj pasintaj kaj de la nuntempaj bonaĵoj: kaj, kun renovigita spirito laŭda, kune kun la ĉielo kaj kun la tero, ni proklamu:

 C.A. SANKTA, SANKTA, SANKTA estas la Sinjoro, Dio de legiaroj. Plenas de Via gloro la ĉielo kaj la tero. Hosana en la altoj! Benata, kiu venas en la nomo de la Sinjoro. Hosana en la altoj!

(Oni surgenuiĝu)

C.     Vere Sankta Vi estas, Sinjoro, fonto de ĉiu sankteco.  Ni petas do: sanktigu ĉi tiujn donacojn per la roso de Via Spirito, por ke ili fariĝu por ni la Korpo † kaj la Sango de nia Sinjoro Jesuo Kristo. Kiam Li estis fordononta sin memvole al la Pasiono, Li prenis la panon kaj dankante rompis kaj donis ĝin al siaj disĉiploj, dirante: 

Prenu kaj manĝu el ĝi vi ĉiuj: ĉar tio estas mia korpo, kiu por vi estos oferdonata.

Simile post la vespermanĝo, prenante ankaŭ la kalikon kaj denove dankante, Li donis ĝin al siaj disĉiploj, dirante: 

Prenu kaj trinku el ĝi vi ĉiuj: ĉar tio estas la kaliko de mia sango, de la nova kaj eterna testamento, kiu por vi kaj por multaj estos verŝata por forigo de la pekoj. Faru tion je mia rememoro.

C. Jen la mistero de la kredo!
A. Ni anoncas Vian morton, Sinjoro, kaj konfesas Vian resurekton, ĝis kiam Vi revenos en gloro.

C.  Memorante pri Lia morto kaj resurekto, ni oferas al Vi, Sinjoro, la panon de vivo kaj la kalikon de la savo, dankante, ke Vi konsideris nin indaj stari antaŭ Vi kaj servi al Vi. Kaj humile ni pet​egas ke, partoprenante en la kor​po kaj la sango de Kristo, ni unuiĝu per la Sankta Spirito. Rememoru, Sinjoro, Vian Eklezion disvastigitan tra la tuta mondo kaj perfektigu ĝin en la karitato kune kun nia Papo........, nia Episkopo ........, kaj la tuta klerikaro. Memoru ankaŭ niajn gefratojn, kiuj endormiĝis en la espero pri la resurekto, kaj ĉiujn, kiuj mortis en Via kompato; kaj akceptu ilin en la lumon de Via vizaĝo. Kompatu nin ĉiujn, ni petas, ke kun la beata Dipatrino virga Maria, kun la beataj apostoloj kaj kun ĉiuj sanktuloj, kiuj surtere plaĉis al Vi, ni meritu partopreni la eternan vivon, laŭ​di kaj glori Vin. Per Via Filo Jesuo Kristo.

C.  Per Kristo, kun Kristo kaj en Kristo, al Vi, Dio Patro Ĉiopova, en unu​eco kun la Sankta Spirito, estu ĉiu honoro kaj gloro eterne.
A.  Amen.

4  RITO DE KOMUNIO  

JE LA DISPECIGO DE LA PANO

(Ps. 30, 17-18a)

A. Briligu Vian vizaĝon super Via servisto kaj min savu, pro Via pardo​nemo. Ke mi konfuzoplena ne restu, Sinjoro, ĉar al Vi mi vokis.

C.  Obeante la parolon de la Savinto kaj de Lia Dia instruo formitaj, ni kuraĝas diri:

C.A. PATRO NIA, Kiu estas en la ĉielo, sanktigata estu Via nomo. Venu Via regno. Fariĝu Via volo, kiel en la ĉielo, tiel ankaŭ sur la tero. Nian panon ĉiutagan donu al ni hodiaŭ kaj pardonu al ni niajn ŝuldojn, kiel ankaŭ ni pardonas al niaj ŝuldantoj. Kaj ne konduku nin en tenton, sed liberigu nin de la malbono. 

C. Liberigu nin, ni petas, Sinjoro, de ĉiuj malbonoj; donu favore pacon en niaj tagoj, por ke, helpitaj de Via kompato, ni estu ĉiam liberaj de la peko kaj sekuraj kontraŭ ĉiu danĝero, atendante la beatan esperon kaj la alvenon de nia Savanto, Jesuo Kristo.

A. Ĉar Via estas la regno kaj la potenco, kaj la gloro eterne.

C. Sinjoro Jesuo Kristo, Kiu diris al Viaj apostoloj: "Pacon mi lasas al vi, mian pacon mi donas al vi", ne atentu niajn pekojn, sed la fidelecon de Via Eklezio; kaj degnu laŭ Via volo pacigi kaj unuigi ĝin. Vi, Kiu vivas kaj regas eterne.

A. Amen.

C. La paco kaj la komunio de nia Sinjoro, Jesuo Kristo, estu kun vi ĉiam.
A. Kaj kun via Spirito.

C. Jen la Ŝafido de Dio, jen tiu, kiu forigas la pekojn de la mondo. Beataj la alvokitaj al la festeno de la Ŝafido.

C.A. Sinjoro, mi ne estas inda, ke Vi eniru sub mian tegmenton, sed diru nur unu vorton kaj resaniĝos mia animo.


KOMUNIA ANTIFONO

(Jes. 54, 10; 55, 3)

A. "Mia amo ne forlasos vin, mia interligo de paco neniam al vi mankos - diras la Sinjoro pardonema -. Elaŭskultu kaj venu, elaŭdu kaj vivon vi havos: kun vi Mi faros interligon eternan, kiel Mi promesis al Davido."


 ORACIO
















(starante)

C. Ni preĝu:




(silenta momento)


Vi, Kiu nin nutradas kaj renovigas, ho Dio, per la grandeco de ĉi misteroj de graco, permesu, ke Viaj fideluloj fruktuzu dum la vivo la riĉaĵon de ilia Dia efiko. Per Kristo nia Sinjoro.
A. Amen.


5. KONKLUDAJ RITOJ


C. La Sinjoro estu kun vi.
A. Kaj kun via spirito. Kyrie eleison, Kyrie eleison, Kyrie eleison.

C. Benu vin la Ciopova Dio, la Patro † kaj la Filo † kaj la Sankta.†.-Spirito.
A. Amen.

C. Ni foriru en paco.
A. En la nomo de Kristo.

L’Esperanto è una lingua internazionale ideata da L. L .Zamenof, che ne ha pubblicato la  grammatica nel 1887


Già dai tempi di Pio X, la Chiesa ha prestato attenzione a questa lingua, fino a riconoscerla come lingua liturgica, con l’approvazione del Messale Romano  nel 1990. Il Santo Padre dal 1994  usa anche questa lingua per gli auguri prima delle benedizioni Urbi et Orbi e,  dal 1977, la Radio Vaticana dif​fon​de regolar​i trasmissioni in Esperanto.


Dal 1910 si è costituita la Internacia Katolika Uniĝo Esperantista (IKUE: Unione Esperantista Catto​lica Inter​na​zionale) che dal 1992 è riconosciuta dal Pontificio Consiglio per i Laici. 

(Per ulteriori informazioni sull’IKUE e sulla sua sezione italiana (UECI), telefonare al 02.2621149 o al 02.66301958  o visitare il sito: www.ueci.it.)

